
“Наша мова для нас святая, бо яна нам ад Бога даная”  

Ф. Багушэвіч 

 

 

  



 

Паэты і пісьменнікі пра мову 
  Калейдаскоп  

 кастрычнік 2019 

Хто саромеецца роднай мовы, варты таго, каб і яго добрыя людзі 

саромеліся. (В.Ластоўскі) 

 

Яно добра, а нават і трэба знаць суседскую мову, але найперш трэба знаць 

сваю. (Ф.Багушэвіч) 

 

Ігнараваць мову – гэта значыць ігнараваць народ, нацыю. (П.Пестрак) 

 

Любіце і шануйце, як святыню, роднае слова, з якім вас літасцівы Бог на свет 

пусціў. (Ф.Скарына) 

 

Родная мова, быццам цэмент, звязвае людзей. Яна дае ім найлепшы спосаб разумець 

адзін аднаго, адной думкай жыць, адной долі шукаць. (Цётка) 

 

Незвычайнае хараство і зладжанасць чуецца нам у гучанні роднага 

слова. (А.Крывіцкі) 

 

Мова, прыгожае пісьменства, паэзія, музыка ‒ сродак сувязі між душамі людзей, 

вышэйшы сродак. (У.Караткевіч) 

 

Там, дзе не шануюць роднай мовы, мялеюць рэкі, нішчацца дубровы, народ той 

мёртвы, а той край нямы. (Г.Бураўкін) 

 

Мова – гэта этыка. Гэта наша спрадвечнае разуменне таго, што ёсць дабро і што 

ёсць зло, зашыфраванае ў словах. (В.Марціновіч) 

 

Без усведамлення, што такое мова ў жыцці народа, што такое нацыянальная 

культура, нацыянальная гісторыя, у народа не можа быць будучыні. (Н.Гілевіч) 

70 год з дня нараджэння 

Аляксей Мікалаевіч Якімовіч – беларускі пісьменнік, педагог, драматург, 

член Саюза пісьменнікаў Беларусі (1990). Нарадзіўся Аляксей Мікалаевіч 15 

кастрычніка 1949 года ў вёсцы Парэчча  Слонімскага раёна Гродзенскай вобласці. 

Вучыўся ў Парэцкай васьмігадовай школе. Першыя спробы пяра адносяцца 

менавіта да школьных гадоў. У гэты час у кнізе “Напісалі кніжку самі” было 

надрукавана першае апавяданне “Па дарозе са школы”, якая выйшла ў 1967 

годзе. Закончыў філалагічны факультэт (беларускае аддзяленне) Беларускага 

дзяржаўнага ўніверсітэта. Настаўнічаў на Слонімшчыне — у Кастровіцкай 

васьмігадовай школе, Жыровіцкай сярэдняй школе, працаваў арганізатарам 

пазакласнай і пазашкольнай выхаваўчай работы ў Жыровіцкай сярэдняй школе, 

дырэктарам Дзеравянчыцкай васьмігадовай школы.   З 1982 — выхавацель групы 

падоўжанага дня, з 1983 — настаўнік Касцянёўскай няпоўнай сярэдняй школы. З 

1990 года-член Саюза Пісьменнікаў СССР.  З 2008 года—член Грамадскага 

аб’яднання Саюза Пісьменнікаў Беларусі. Працуе ў галіне дзіцячай і дарослай 

прозы, дзіцячай і дарослай драматургіі, займаецца падрыхтоўкай метадычнай 

літаратуры для настаўнікаў і бацькоў. Выдаў кнігі для дзяцей і падлеткаў: 

“Гордзіеў вузел” (Мінск, 1987), “Эльдарада просіць дапамогі” (Мінск, 

1989), “Сакрэт Тунгускага метэарыта” (Мінск, 1993), “Пастка для 

пярэваратня” (Мінск, 1997), “Залатая дзіда” (Мінск, 2001). Усе кнігі, акрамя 

першай, з серыі “Бібліятэка прыгод і фантастыкі”  Склаў паданні з 

мінулага “Пра багоў язычніцкіх” (Слонімская друкарня, 2000). Выдаў казкі і гульні 

з малюнкамі школьнікаў Слоніма “Займальны алфавіт” (Слонімская друкарня, 

2001), апавяданні і казкі з малюнкамі школьнікаў Слонімскага 

раёна “Рыжык” (Мінск: Беларуская энцыклапедыя імя П. Броўкі, 2013). У 

сааўтарстве з З.М.Тамашэвіч выдаў “Дыдактычны матэрыял да ўрокаў 

навучання грамаце па раздзеле “Навучанне грамаце” курса “Методыка 

выкладання беларускай мовы ў пачатковых класах” для студэнтаў (Гродзенскі 

дзяржаўны ўніверсітэт, 2000).  “Творчыя ўрокі па беларускай мове ў 3 класе”, 

дадатак да часопіса “Пачатковае навучанне: сям’я, дзіцячы сад, 

школа”  (2017),“Казкі-падказкі” ( 2012), “Як дзядуля ў прыметы верыў” (2012), 

“Сем гісторый пра Ваўка і Вожыка” (2016),  “Я, Сямён і барабашка” ( 2011), 

“Як Заяц і Воўк сябравалі ды навукі вывучалі” ( 2017), аповесць “Калі кукавала 

зязюля” ( 2013),  вучэбна-метадычны дапаможнік “Творчыя ўрокі па беларускай 

мове ў 6 класе” ( 2014) апавяданні, казкі “Хітрая ліса” (2011), апавяданні, казкі, 

смяшынкі “Слёзкі Сонца” (2014), апавяданні, казкі, смяшынкі “Каб мама 

ўсміхалася” (2012). 

Методическое пособие “Творческие уроки по русскому языку в 5-7 

классах” (2014). Аповесці, казкі “Металічны чалавек” ( 2016), метадычны 

дапаможнік “Забаўны алфавіт” (2011), казкі, вершы, загадкі, 

скарагаворкі “Пагуляем у алфавіт” ( 2012), а таксама іншыя метадычныя 

распрацоўкі ў дамамогу настаўнікам для школьнікаў рознага ўзросту.  

Інтэлектуальная гульня “Падарожжа ў казку” 

 

У рамках папулярызацыі беларускай мовы 3 кастрычніка ў 2 “Б” 

класе прайшла гульня “Падарожжа ў казку”. 

Вучні з задавальненнем падарожнічалі па казцы “Пшанічны каласок”, 

адгадвалі загадкі, малявалі малюнкі.  

Мерапрыемства садзейнічала фарміраванню ў школьнікаў  цікавасці да 

беларускіх казак, спрыяла  выхаванню працавітасці, беражлівых адносін да 

хлеба і людзей працы. 

Дзецям дадзенае мерапрыемства вельмі спадабалася. 

 

          
 

          

 

 



Папулярызацыя беларускай 

мовы 

 Калейдаскоп  

 кастрычнік 2019 

Экскурсія ва ўніверсітэт 

У апошні час цікавасць да краязнаўчай інфармацыі значна ўзрасла. 

Дзякуючы краязнаўству,  мы знаходзім магчымасць праявіць сваю любоў да 

таго адзінага месца на Зямлі, якое лічым родным, – да Магілёва. 

10 кастрычніка вучні 10 “А” класа нашай           школы наведалі Залу 

Славы УА “МДУ імя А.А.Куляшова”, якая бярэ свой пачатак у 1978 годзе. 

Падчас экскурсіі  вучні пазнаёміліся з гісторыяй станаўлення 

ВНУ,  даведаліся пра тых выпускнікоў установы, якія з’яўляюцца гонарам 

нашай краіны сёння. Асаблівую цікавасць выклікаў стэнд, 

прысвечаны  выпускніку гістарычнага факультэта 1975 года, Прэзідэнту 

Рэспублікі Беларусь А.Р. Лукашэнку. 

Пышнюк А.А., класны кіраўнік 10 “А” класа 

Пазнавальная гульня “Лепшыя знаўцы народных традыцый” 

 

Кожная нацыя мае свае традыцыі, свае абрады, сваю культуру. Вельмі 

важна, каб  маладое пакаленне цікавілася гэтай духоўнай спадчынай. 17 

кастрычніка для вучняў 7-ых класаў прайшла пазнавальная 

гульня “Лепшыя знаўцы народных традыцый”. Вучні ўдзельнічалі ў 

розных конкурсах, расказвалі пра народныя традыцыі, пра нацыянальнае 

адзенне, пра святы, абрады. 

Усе конкурсы і заданні былі скіраваны на пашырэнне ведаў вучняў  пра 

беларускую культуру нашага народа. Цікава і займальна прайшла 

пазнавальная гульня. 

Настаўнік беларускай мовы і літаратуры  С. А. Юрчанка 

Трапілі ў лінгвістычнае каралеўства 

 

Толькі веды спатрэбіліся вучням 6 “В” класа, каб трапіць у 

Каралеўства Мовы і Літаратуры. Праходзіла гэта падарожжа 24 

кастрычніка. 

Дзеці наведалі розныя вобласці краіны: Фанетыку, Лексіку, 

Марфалогію, Арфаэпію, Фразеалогію, дзе іх чакалі розныя выпрабаванні: 

трэба было адказаць на каверзныя пытанні, падлічыць колькасць літар і гукаў 

у словах, сабраць і растлумачыць прыказкі, перакласці словы з рускай мовы 

на беларускую, разгадаць метаграмы, а яшчэ пазнаць па апісанні міфічных 

герояў. Усе заданні былі паспяхова выкананы. 

Госці абяцалі яшчэ раз наведаць цудоўнае каралеўства. 

 

Настаўнік беларускай мовы і літаратуры  Т.М. Лістраценка 

Рыгор Барадулін 
 

Беларускае слова 
 

Беларускае слова ад спеву, 

Бо спявае ў ім даўніна. 

Беларускае слова ад гневу, 

Ад Ярылы, ад Перуна. 

  

Беларускае слова ад ласкі — 

Сведчаць вусны ды салаўі, — 

Не наймаліся ні ў падпаскі, 

Ні ў падбрэхічы, ні ў халуі. 

  

Беларускае слова ад злосці 

Да няпрошаных прыбышоў, 

Асалоду п’е з чараў мілосці, 

Медавуху духу — з каўшоў. 

  

Беларускае слова ад славы, 

Ад ракі, дзе светлае дно. 

Госці ўстануць з застольнай лавы, 

Як у хату зойдзе яно. 

  

Беларускае слова ад Бога. 

Слову нашаму Бог дапамог. 

Хто не любіць яго, ад таго 

Назаўсёды адвернецца Бог! 

Нумар падрыхтавалі: Краўцоў Ягор (11 “А”), 

Кудраўцаў Алег (11 “А”),  

Мартынава Яна (11 “А”),  

Молакава Вікторыя (11 “А”),  

Пратасава Кацярына (11 “А”). 

Рэдактар Юрчанка С. А. 


